
Адраджэнне	ці	стагнацыя?
Калі	святкаванне	гучнай	даты	айчыннага	кіно	дасягнула	сваёй	кульмінацыі	—	17	снежня,	самы	час	спыніцца	на	вяршыні	гары,
каб	агледзець	навакольны	кіналандшафт	непрадузятым	позіркам.	Што	ж	адбываецца	ў	нашым	кіно	напрыканцы	юбілейнага
года?	Шукае	кірунак	свайго	далейшага	развіцця	кінастудыя	“Беларусьфільм”,	гучныя	перамогі	на	міжнародных	кінафестывалях
святкуюць	маладыя	аўтары	са	створанымі	ў	кааперацыі	стужкамі,	рэспубліканскі	кінавідэапракат	паволі	паварочваецца	да	сваіх
кінавытворцаў	і	выпускае	беларускія	фільмы	ў	кінапракат,	вялікія	і	камерныя	кінафестывалі	з	жарсцю	змагаюцца	за	свайго
гледача…	Каб	зафіксаваць	бягучы	момант	у	нашай	кінаіндустрыі,	“К”	звярнулася	да	самых	розных	прадстаўнікоў	кінасупольнасці
з	просьбай	адказаць	на	тры	пытанні.	1.	Якую	падзею,	фільм	у	беларускім	кіно	апошніх	гадоў	(ці	года)	вы	маглі	б	вылучыць?	2.	На
якім	этапе,	на	ваш	погляд,	зараз	знаходзіцца	беларускі	кінематограф?	3.	Што	вы	маглі	б	пажадаць	айчыннаму	кіно?	Вынікі
невялікай	апытанкі	выявілі	дасягненні	і	балявыя	кропкі	нашага	кіно	ды	здзівілі	пэўнымі	агульнымі	перажываннямі	і	хваляваннямі.
З	іншага	боку,	адказы	вызначылі	і	галоўную	станоўчую	тэндэнцыю	гэтага	года	—	разуменне	агульнай	прасторы	беларускага
кіно.	Перад	вамі,	калі	хочаце,	сеанс	калектыўнай	рэфлексіі	з	нагоды	сыходзячага,	2019	года,	калі	наш	кінематограф	адсвяткаваў
такі	значны	адрэзак	свайго	жыцця.

Намеснік	дырэктара	па	навуковай	рабоце	і	выдавецкай	дзейнасці	Нацыянальнай	бібліятэкі	Беларусі
Алесь	Суша	паведамляе	“К”,	што	19	снежня	ў	Цэнтральнай	бібліятэцы	імя	Аляксандра	Пушкіна	горада
Оршы	прайшоў	круглы	стол.	Яго	тэма:	“Помнікі	кніжнай	культуры	Аршаншчыны:	“Ад	Буквара	Спірыдона
Собаля	да	нашых	дзён”.

Падзея	 адбылася	 ў	 адпаведнасці	 з	 загадам
Міністэрства	 культуры	 Рэспублікі	 Беларусь	 ад
06.	 02.	 2019	 №	 22	 “Аб	 зацвярджэнні	 галіновага
плана	 мерапрыемстваў	 па	 развіцці	 сферы
культуры	 Аршанскага	 раёна	 на	 перыяд	 да	 2023
года”.

Арганізатарамі	 круглага	 сталі	 Міністэрства
культуры,	 НББ,	 Аршанская	 ЦБС	 і	 Музейны
комплекс	гісторыі	і	культуры	Аршаншчыны.

Бібліятэкары	 і	 навукоўцы	 вялі	 гаворку	 пра
асветніцкія	 традыцыі	 Аршаншчыны	 і	 вучэбнае

кнігавыданне	 Спірыдона	 Собаля,	 прааналізавалі	 гісторыю	 Куцеінскай	 друкарні	 як	 яскравы	 прыклад
старажытнага	 пісьменства.	 Былі	 абмеркаваны	 таксама	 роля	 мясцовых	 гістарычных	 кнігазбораў,
бібліятэк	 і	 бібліяфілаў,	 кнігі	 ў	 сучасным	 сацыякультурным	 і	 інфармацыйным	 асяроддзі	 Аршанскага
раёна.

